
Арсенал сродкаў выяўлення паспяховых настаўнікаў за апошнія 
дзесяцігоддзі значна ўзбагаціўся - гэта справаздачы педагогаў, аба-
гульненне вопыту іх працы інстытутамі развіцця адукацыі, аўтарскія 
курсы, конкурсы прафесійнага майстэрства педагагічных работнікаў. 
3 пачатку 90-х гадоў XX стагоддзя ў нашай краіне адбылося дзесяць 

конкурсаў «Настаўнік года Рэспублікі Беларусь», на кожным з якіх лідары педагагічнай 
прафесіі дэманструюць свае метадычныя знаходкі, іншы раз і метадычныя сістэмы. Ад-
нак да цяперашняга часу аўтарскія сістэмы навучання, распрацаваныя паспяховымі 
настаўнікамі, не прааналізаваны належным чынам. 

Неабходнасць асэнсавання інавацыйнага 
педагагічнага вопыту дыктуецца тым, што 

ва ўмовах мадэрнізацыі вышэйшай педагагічнай 
адукацыі інавацыйны вопыт з'яўляецца 
найважнейшым змястоўным кампанентам 
падрыхтоўкі будучых настаўнікаў; выкарыстанне 
аўтарскіх методык, распрацаваных лідарамі, 
спрыяе вырашэнню інавацыйных задач, якія 
стаяць перад сістэмай адукацыі на мяжы XX-
XXI ст. 

^ У пошуках эфектыўных сістэм 

навучання 

Рух настаўнікаў-лідараў зарадзіўся ў той 
час, калі ўзнікла грамадска-дзяржаўная 
патрэба вучыць усіх і забяспечваць пры гэтым 
магчымасць для рэалізацыі адукацыйных 
мэт кожнага. Сітуацыя, якая склалася на 
мяжы стагоддзяў у плане агульначалавечых 
каштоўнасцей і адукацыйных патрэб, паставіла 
перад педагагічнай навукай і практыкай важнае 
пытанне: «Як арганізаваць такое навучанне, 
дзе, з аднаго боку, ёсць сумеснае знаходжанне, 
сумесная дзейнасць навучэнцаў, а з другога 

боку, улічваюцца індывідуальныя асаблівасці 
навучэнцаў» [і, с. 44]. 

Пошук шляхоў вырашэння пастаўленай задачы 
прывёў паспяховых настаўнікаў нашай краіны да 
распрацоўкі сістэм навучання ў рамках аднаго 
навучальнага прадмета. Найболыпую вядомасць 
атрымалі метадычныя сістэмы В. А. Гербутава, 
У. М. Дзядкова, Ю. У. Маслава, В. В. Гінчук. 

"гэ. Сістэма навучання фізіцы 

В. А. Гербутава 

Распрацаваная педагогам сістэма навучання 
грунтавалася на наступных палажэннях: 
фарміраванне матывацыі да вучобы; якасны рост 
інфарматыўнасці навучання; селекцыя зместу 
інфармацыі ў залежнасці ад інтарэсаў вучня; 
выкарыстанне актыўных форм навучання; 
інтэлектуальнае разняволенне вучняў на аснове 
іх самастойнай творчай працы; фарміраванне 
ў вучняў уменняў прадуктыўна думаць, 
аператыўна перапрацоўваць інфармацыю, 
працаваць з літаратурай, вырашаць задачы, 
ставіць праблемы; развіццё сістэмы кантролю 
і самакантролю ведаў вучняў; шырокае 

выкарыстанне метадаў педагагічнай дыягностыкі 
і прагназавання. 

За аснову сістэмы былі ўзяты інфармацыйна-
навучальныя праграмы, якія складаюцца з 
дзвюх частак: падача інфармацыі ўзбуйненымі 
дыдактычнымі блокамі і дзейнасць навучэнцаў, 
накіраваная на ўспрыманне, апрацоўку і 
прымяненне інфармацыі. Разгляд тэм курса 
фізікі адбываўся па наступным алгарытме: 

• увядзенне ў тэму (лекцыя, гутарка, дзелавая 
гул ьня- « прагноз », « папераджал ьная » 
канферэнцыя); 

• фарміраванне «шкілета» тэмы (семінар, 
праблемная дыскусія, практыкум); 

• канкрэтызацыя праблем і пытанняў тэмы 
(семінары па рашэнні задач і пошуку 
сувязей паміж пытаннямі тэмы, паміж 
праблемамі, якія разглядаліся ў розных 
тэмах, эксперыментальная праца); 

• лакальны кантроль за засваеннем тэмы 
(вучэбна-пазнавальныя і дзелавыя гульні, 
залікі, групавыя абароны праектаў і г. д.); 

• прымяненне вывучанага па тэме (творчыя 
і канструктарскія працы, дыспуты і інш.); 

• завяршэнне тэмы (лекцыя, канферэнцыя, 
«тыдзень тэмы», заняткі «Прашу слова» 
і інш.); 

• «выхад» з тэмы (семінар, які забяспечвае 
пераход да наступнай тэмы, пошук 
супярэчнасцей у тэме і іх вырашэнне 
на аснове міжтэмных, міжпрадметных 
сувязей) [2]. 

Мадэляванне навучальнага працэсу па 
алгарытме Валерый Аляксандравіч праводзіў 
па аналогіі з тэхналогіяй узвядзення будын-
ка, калі спачатку будуецца цэнтральная 
канструкцыя ад падмурка да апошняга паверха. 
Затым зверху ўніз запаўняюцца яе блокі, пасля 
чаго выконваюцца аддзелачныя работы знізу 
ўверх. Шматразовая прапрацоўка навучальнага 
матэрыялу як індуктыўным, так і дэдуктыўным 
метадамі дазваляла навучэнцам добра засвоіць 
яго, вызначыць лагічныя сувязі ўнутры 
вывучаемага матэрыялу, што рабіла засвоены 
«масіў» інфармацыі «ўстойлівым» і гатовым да 
ўспрымання новай інфармацыі (да ўзвядзення 
надбудовы над пабудаваным будынкам). 
Настаўнік, вар'іруючы аб'ём «надбудовы», 
атрымліваў магчымасць дыферэнцыраваць 
узроўні фізічнай адукацыі [3]. 

В. А. Гербутаў лічыў: каб урок быў 
паспяховым, настаўнік павінен улічваць 
асаблівасці кожнага навучэнца; разумець 
псіхічны стан дзіцяці; глыбока ведаць прадмет, 
які выкладае; умець аператыўна рэагаваць на 
настрой класа і перабудоўваць запланаваны 
ўрок. Педагог даказаў, што творчая дзейнасць 
навучэнцаў праяўляецца лепш за ўсё, калі 
яны працуюць у групах з чатырох чалавек 
(«квартэтах») па спецыяльных памятках, скла-
дзеных настаўнікам. 

Ён увёў новую форму кантролю ведаў -
папярэдні кантроль. Вучням прапаноўвалася ю 
пытанняў, на якія кожны павінен быў адказаць. 
Працавалі ў парах. Адзін вучань з пары задаваў 
свайму напарніку няцотныя пытанні, а той яму -
цотныя. Выслухаўшы адказы адзін аднаго, яны 
змянялі нумарацыю пытанняў і зноў разбіралі 
іх. Такім чынам кожны вучань адказваў на ўсе 
пытанні. 

Асаблівую цікавасць у вучняў выклікалі 
ўрокі, на якіх яны маглі задаваць настаўніку 
пытанні «на засыпку». Пры гэтым той, хто 
задаваў пытанне, павінен быў ведаць адказ 
на яго. В. А. Гербутаў арганізаваў у школе 
гурток «Фізіка і тэхніка ва ўсе часы», асноўная 
мэта якога - далучэнне вучняў да даследчай 
дзейнасці. Гурток працаваў па прынцыпе: 
кожныя заняткі - новая інфармацыя, кожная 
інфармацыя - новае здзіўленне, кожнае 
здзіўленне - новая зацікаўленасць фізікай. 

Сістэма навучання хіміі 
У. М. Дзядкова 

Да распрацоўкі метадычнай сістэмы 
настаўніка хіміі У. М. Дзядкова падштурхнула 
жаданне «захапіць навучэнцаў прадметам, а 
праз яго абудзіць у рабят лепшыя чалавечыя 
якасці» [2, с. 78]. Пасля аналізу праграмы 
па хіміі настаўнік выявіў, што ў ёй парушана 
лагічная паслядоўнасць размяшчэння 
навучальнага матэрыялу. Педагог распрацаваў 
сваю праграму, у якой узмацніў тэарэтычныя 
палажэнні, вывучэнне асноўных законаў 
перанёс на больш ранні перыяд, падзяліў 
матэрыял на асноўны і другарадны. Апошні 
альбо наогул не вывучаўся, альбо даваўся ў 
азнаямленчым плане, а час, які пры гэтым быў 
вызвалены, выкарыстоўваўся для паглыбленага 
вывучэння асноўнага матэрыялу. 

Сістэма навучання, якая была распрацавана 
У. М. Дзядковым, складалася з базавага, 

ашчаджальнага і вышэйшага ўзроўняў [5]. 
На базавым узроўні хімія вывучалася як 
агульнаадукацыйны прадмет. Настаўнік 
акцэнтаваў увагу на фарміраванні ў вучняў 
цэласнага разумення свету, павышэнні іх культуры. 
Ашчаджальны ўзровень меркаваў паглыбленае 
вывучэнне прадмета, наведванне навучэнцамі 
факультатываў. На гэтым узроўні ставілася задача 
фарміравання навуковай карціны свету, набыцця 
ведаў, неабходных для працы ў сферы хіміі і біялогіі. 
На вышэйшым узроўні хімію вывучалі ўдзельнікі 
алімпіяднага руху і тыя рабяты, якія пажадалі 
звязаць сваё жыццё з навуковай дзейнасцю. 

Матэрыял падаваўся буйнымі блокамі (8-12 
гадзін). Вывучэнне тэмы пачыналася з уступнай 
лекцыі, на якой адпрацоўваліся асноўныя 
тэарэтычныя паняцці, ствараліся апорныя схемы. 
На лекцыю адводзілася ад двух да пяці ўрокаў (у 
залежнасці ад узроўню падрыхтаванасці класа). 
У яе ўключаліся рознаўзроўневыя заданні 
кантралюючага характару. 

На ўроках-семінарах, якія праводзіліся за 
лекцыямі, школьнікі працавалі з падручнікам, 
дадатковай літаратурай, схемамі, табліцамі, 
апорнымі сігналамі. Вучні дзяліліся на тры 
катэгорыі. Для першай катэгорыі складаліся 
заданні з элементамі творчага падыходу, для 
другой - на аснове матэрыялу падручніка, для 
трэцяй - заданні мелі рэпрадуктыўны характар 
і патрабавалі шматразовага паўтарэння. У 
канцы кожнага семінара на працягу 6-8 хвілін 
ажыццяўляўся кантроль за ўзроўнем засваення 
вучэбнага матэрыялу ў форме пісьмовай 
самастойнай работы або графічнай дыктоўкі. 

За ўрокамі-семінарамі праходзілі семінары-
практыкумы, на якіх навучэнцы абагульнялі і 
сістэматызавалі засвоены матэрыял. Завяршалі 
блок урокі кантролю ведаў. Яны праводзіліся 
ў форме заліку, грамадскага агляду ведаў, 
конкурсу і г.д. 

Найболыпай складанасцю на ўроках хіміі 
лічыцца рашэнне задач. Вучні Уладзіміра 
Міхайлавіча рашалі задачы па спецыяльна 
распрацаваным алгарытме: кароткі запіс 
умовы, аналіз задачы, складанне ўраўнення 
рэакцыі, выбар найбольш рацыянальнага 
спосабу рашэння, рашэнне задачы, правільнае 
афармленне, запіс адказу. Часта вельмі 
складаная задача пасля аналізу адкрывалася 
перад вучнямі простым рашэннем. Іншы раз 
дастаткова было разабрацца з ураўненнем 

рэакцыі, правільна яго запісаць і рашэнне 
станавілася зразумелым, зводзілася да задачы 
з адным ці двума невядомымі. 

Для рабят, захопленых прадметам, педагог 
арганізаваў клуб юных аматараў хіміі. Заняткі 
праходзілі ў форме лекцый, гутарак, семінараў, 
лабараторных доследаў, эксперыментальных 
і разліковых задач. Пры напісанні рэфератаў 
і дакладаў вучні шырока выкарыстоўвалі 
матэрыялы часопісаў «Хімія і жыццё», 
«Навука і жыццё». Творчыя работы навучэнцаў 
дэманстраваліся на розных выставах. 

Па ініцыятыве педагога ў школе штогод 
праводзіліся ўнутрышкольныя алімпіяды па 
хіміі. Праходзілі яны ў тры туры. Першы тур -
завочны, другі - тэарэтычны, трэці - выкананне 
практычных работ. Пераможцы і прызёры 
ўнутрышкольнай алімпіяды накіроўваліся 
на гарадскую алімпіяду. Члены клуба юных 
аматараў хіміі і пераможцы алімпіяд займаліся 
ў завочнай хімічнай школе пры БДУ. 

Пастаўленую задачу - ператварыць хімію ў 
навуку, якая зацікавіць вучня, - У. М. Дзядкоў 
выканаў паспяхова. Дзясяткі яго выхаванцаў 
абралі хімію справай свайго жыцця. 

Н Методыка навучання іншамоўным 
зносінам Ю. У. Маслава 

Юрый Усеваладавіч распрацаваў методыку 
навучання іншамоўным зносінам на аснове 
крэатыўнага маўленчага ўзаемадзеяння [6]. 
Пераход ад традыцыйнага да творчага спосабу 
навучання ажыццяўляўся шляхам арганізацыі 
праблемна-дыялагічных зносін з навучэнцамі. 

Ю. У. Маслаў падзяліў усе ўрокі на 
цыклы. Кожны цыкл уключаў пяць асноўных 
этапаў. На ўроках першага этапу настаўнікам 
ажыццяўлялася праблемнае выкладанне 
лексічнага або граматычнага матэрыялу. 
Колькасць урокаў залежыла ад аб'ёму 
матэрыялу, які прапануецца для авалодання. 
На ўроках другога этапу ствараліся праблемныя 
сітуацыі на аснове выкарыстання вывучанага 
матэрыялу. Навучэнцы ўключаліся ў 
рашэнне моўных і мысліцельных задач, што 
дазваляла педагогу развіваць у іх лексічныя і 
граматычныя ўменні, а таксама навыкі, якія 
забяспечваюць дыскурсіўны і стратэгічны 
аспекты камунікатыўнай кампетэнцыі. На 
ўроках трэцяга этапу школьнікі выконвалі 
практычныя заданні. Важным на дадзеным 
этапе з'яўлялася ўдасканаленне ў рабят 

навыкаў, якія забяспечваюць сацыяльны 
кампанент камунікатыўнай кампетэнцыі. 
На чацвёртым этапе навучэнцы працавалі з 
тэкстамі, якія змяшчаюць новы матэрыял. Пры 
арганізацыі работы шырока выкарыстоўваліся 
прыёмы праблемнага характару. На пятым 
этапе навучэнцы самастойна ставілі і вырашалі 
камунікатыўныя задачы: абмяркоўвалі цікавую 
для іхтэму, абагульнялі вывучаны на папярэдніх 
этапах матэрыял, уключаліся ў розныя віды 
творчай дзейнасці. Урокі праводзіліся ў 
нестандартнай форме: урок-гульня, урок-
сустрэча, урок - прагляд дыяфільма, урок -
мастацкая дзейнасць. 

Для кожнага этапу ўрокаў педагог-наватар 
распрацаваў розныя прыёмы навучання. Пры 
фарміраванні лексіка-граматычных навыкаў 
выкарыстоўваў прыём «Семантычнае поле», 
навучальныя навыкі ўдасканальваў з дапамогай 
прыёмаў «Вучнёўскі рэйтынг», «Цяжар 
пытанняў», «Гульняслоўе», уключаў навучэнцаў 
у вырашэнне задач з дапамогай прыёму 
«Экстрэмальная моўная сітуацыя» [6]. 

Сутнасць прыёму «Семантычнае поле» 
заключаецца ў прад'яўленні навучэнцам тэксту, 
які змяшчае 10-12 новых лексічных адзінак. 
Мэтай прэзентацыі незнаёмага тэксту з'яўляецца 
актывізацыя навыкаў аўдыравання. У ходзе 
аўдыравання навучэнцы запісваюць у рабочы 
сшытак прапанаваны пераклад лексічнай адзінкі, 
затым звяраюць, параўноўваюць, вызначаюць 
асацыятыўнае «поле» новага іншамоўнага 
слова і ўключаюць яго ў працэс крэатыўнага 
маўленчага ўзаемадзеяння. 

Тэхналогія прыёму «Вучнёўскі рэйтынг» 
даволі простая. У асабістым партфоліа 
настаўніка змяшчаецца так званы рэйтынг-ліст. 
У пачатку навучальнага года - гэта спісак вучняў 
групы ў алфавітным парадку. У далейшым 
становішча вучняў у табліцы змяняецца ў 
залежнасці ад рэйтынг-выніку за тыдзень. Такім 
чынам забяспечваецца штотыднёвая змена 
«афіцыйнага» маўленчага лідара. 

Сутнасць прыёму «Цяжар пытанняў» 
заключаецца ў тым, што навучэнцы задаюць 
настаўніку або аднакласніку як мага больш 
пытанняў, якія змяшчаюць толькі што вывучаную 
лексічную адзінку. 

Прыём «Гульняслоўе» прадугледжвае 
выкарыстанне розных варыянтаў лінгвістычнага 
гумару вывучаемай мовы (гульня ў рыфмы, 

выкарыстанне англійскіх і рускіх гібрыдных 
спалучэнняў, маўленчых памылак навучэнцаў). 
Выкарыстанне лінгвістычнага гумару садзейнічае 
пераходу да чытання аўтэнтычных тэкстаў, якія 
прадстаўляюць сабой урыўкі з твораў дзіцячай і 
юнацкай літаратуры на вывучаемай мове. 

Прыём «Экстрэмальная моўная сітуацыя» 
прымяняецца на этапе фарміравання каму-
нікатыўных навыкаў вучняў ва ўмовах 
абмежавання часу. Разнавіднасцю прыёму 
з'яўляецца «конкурсны маналог». Школьніку 
прапануецца на працягу адной хвіліны 
выказаць найболыную колькасць меркаванняў 
па зададзенай тэме. 

Зразумела, стымуляванне развіцця моўнай і 
мысліцельнай крэатыўнасці падчас авалодання 
замежнай мовай не можа вырашыць усіх 
задач навучання. Аднак мэтанакіраваныя 
педагагічныя намаганні ў гэтым кірунку могуць 
унесці значны ўклад у навучанне іншамоўным 
зносінам. 

ж Методыка рэалізацыі дзейнаснага 

кампанента зместу гістарычнай 

адукацыі В. В. Гінчук 

В. В. Гінчук распрацавала аўтарскую 
методыку рэалізацыі дзейнаснага кампанента 
зместу гістарычнай адукацыі [7]. Яна падзяліла 
курс сусветнай гісторыі на цыклы. Кожны цыкл 
адпавядаў асобнай тэме вучэбнай праграмы 
і ўключаў тры этапы: арыенціровачна-
матывацыйны, аперацыйна-пазнавальны, 
рэфлексіўна-ацэначны. Ажыццяўленне ўсіх 
этапаў вучэбнай дзейнасці на працягу аднаго 
ўрока патрабавала высокага тэмпу працы, 
таму навучэнцы папярэдне знаёміліся з новым 
матэрыялам дома, а на ўроку адпрацоўвалі 
спосабы дзейнасці. 

На арыенціровачна-матывацыйным этапе 
навучальнага цыкла шырока выкарыстоўваліся 
такія метады і прыёмы арганізацыі вучэбна-
пазнавальнай дзейнасці, як стварэнне 
праблемнай сітуацыі, эўрыстычная гутарка, 
дэманстрацыя відэасюжэтаў, гістарычных 
матэрыялаў, інсцэніроўкі, выступленне школь-
ніка з праблемным паведамленнем. Сродкамі 
арганізацыі вучэбна-пазнавальнай дзейнасці 
на гэтым этапе выступалі гістарычныя 
дакументы, кінавідэафрагменты, гістарычныя 
карціны, навукова-папулярная і мастацкая 
літаратура. 

На аперацыйна-пазнавальным этапе 
навучальнага цыкла праводзіліся самастойныя 
работы, практыкумы, семінары, навукова-
практычныя канферэнцыі, дыскусіі, дзелавыя 
гульні, круглыя сталы, урокі-прэзентацыі, 
завочныя экскурсіі. Сродкамі навучання 
выступалі рознаўзроўневыя пазнавальныя 
заданні, даведнікі, рабочыя сшыткі, хрэстаматыі, 
падручнікі. 

На рэфлексіўна-ацэначным этапе ўжываліся 
метады сацыялізацыі вынікаў вучэбна-
пазнавальнай дзейнасці на ўроку: прэзентацыя, 
афішыраванне, абарона праектаў. 

Настаўніца лічыла важным прадаставіць 
старшакласнікам магчымасць паразважаць 
на ўроках аб значэнні гісторыі для сучаснага 
грамадства: яны пісалі эсэ на тэму «Чаму 
трэба вывучаць гісторыю», абмяркоўвалі гэтае 
пытанне падчас дэбатаў «Нізіогіа - езі ша§І8Іга 
уііао», на «ўроках памяці». 

На сучасным этапе В. В. Гінчук займаецца 
распрацоўкай мадэлі бесперапыннага навучання 
грамадазнаўству на II ступені агульнай сярэдняй 
адукацыі. 

^ Рэалізацыя ідэй настаўнікаў-

лідараў у масавай практыцы 

Прагрэсіўныя ідэі В. А. Гербугава, У. М. Дзядкова, 
Ю. У. Маслава, В. В. Гінчук атрымалі далейшае 
развіццё ў дзейнасці лідараў педагагічнай прафесіі 
канца XX - пачатку XXI ст. 

С. У. Ляпёшкін вучыў сваіх выхаванцаў 
любіць прыгожае і радавацца яму. Урок за ўрокам 
педагог вёў вучняў ад простага праслухоўвання 
вядомых мелодый і песень да ўспрымання 
і разумення высокай і складанай музыкі. Ён 
першым з настаўнікаў спеваў і музыкі паказаў 
дзецям, чым адрозніваецца апрацоўка класічнай 
музыкі ад яе натуральнага гучання. 

У. М. Здановіч шырока выкарыстаў у 
працэсе навучання фізіцы аўтарскі метад 
«аналогій». Сумесна з навучэнцамі ён стварыў 
шэраг прыбораў-аналагаў, з дапамогай якіх 
тлумачыў складаны матэрыял, цяжкія паняцці 
і заканамернасці. Методыка прымянення 
аналогій дазваляла педагогу развіваць уяўленне 
школьнікаў, фантазію, памяць, успрымаць свет 
суцэльна і гарманічна. 

В. П. Шпетны прапанаваў новы падыход 
да фарміравання навуковага вобразу краіны -
вобразнае краіназнаўства. Яго вучні разглядалі 

геаграфічныя назвы з пазіцыі тапанімікі, 
параўноўвалі контуры краін з вядомымі 
прадметамі і з'явамі, адгадвалі назву краіны па 
эмблемах. Паспяховы педагог распрацаваў праект 
шматузроўневага падручніка па геаграфіі, змест 
і структура якога арыентаваны на дзейнасны 
падыход. Падручнік можна выкарыстоўваць у 
якасці даведніка, хрэстаматыі і дапаможніка. 

I. В. Якіменкаўнёстэхналагічны і практычны 
ўклад у рэалізацыю праграмы інфарматызацыі 
ўстановы адукацыі. Педагог падрыхтаваў 
дапаможнік «Школа юнага праграміста», матэ-
рыял якога спрыяе набыццю ўменняў аналіза-
ваць, адбіраць і сістэматызаваць інфарма-
цыю, знаёмству на паглыбленым узроўні з 
асноўнымі магчымасцямі, прыёмамі і метадамі 
працы з шматзадачным асяроддзем Шіпсіошз, 
фарміраванню цікавасці навучэнцаў да вывучэн-
ня інфармацыйных тэхналогій і працэсу прагра-
мавання. 

I. Р. Клявец склала матрыцу паспяховага 
навучання біялогіі і падабрала спосабы і формы 
разнастайнай вучэбнай дзейнасці (больш за 
іоо). Асноўнымі з іх з'яўляюцца самастойнае 
вывучэнне новага матэрыялу з выкарыстаннем 
інфармацыйнай карты ўрока; параўнанне 
аб'екта, мадэлі, малюнка, блізкіх па сэнсе 
паняццяў; знаходжанне месца ў падручніку, 
дзе апісваецца аб'ект; абагульненне некалькіх 
слоў адным паняццем або тэрмінам; стварэнне 
біялагічных тэрмінаў і паняццяў у выглядзе 
малюнка; аналіз інфармацыі, прадстаўленай у 
выглядзе схемы, дыяграмы, табліцы; рашэнне 
задач на аснове вывучаных алгарытмаў; 
складанне алгарытму пры вырашэнні задач 
(экалогія, генетыка); вылучэнне гіпотэз і іх 
абарона. 

Значнае месца ў сістэме працы I. Р. Клявец 
займае навукова-даследчая дзейнасць вучняў. 
Яна носіць шматузроўневы характар. На 
першым узроўні навучэнцы 6-7-х класаў у 
рамках факультатыўнага курса «Біялагічны 
эксперымент» праводзяць назіранні, доследы. 
На другім узроўні навучэнцы 8-9-х класаў 
у рамках дзейнасці экалагічнага клуба 
«Уііа» і навуковага таварыства выконваюць 
даследаванні, з вынікамі якіх выступаюць 
на гімназічных, рэгіянальных, абласных 
і рэспубліканскіх навукова-практычных 
канферэнцыях. На трэцім узроўні навучэнцы 
выпускных класаў праводзяць даследаванні 

пад кіраўніцтвам навукоўцаў. Па выніках іх 
навукова-даследчых работ унесены змены ў 
Чырвоную кнігу Рэспублікі Беларусь. 

Ю. М. Андрэйчык стварыў мадэль вы-
карыстання ў навучальнай установе прэзента-
цый, электронных энцыклапедый, дыдактычных 
матэрыялаў, праграм-трэнажораў, віртуальных 
эксперыментаў, электронных падручнікаў, наву-
чальных гульняў, якія дазваляюць інтэнсіфікаваць 
адукацыйны працэс на кожным этапе. 

I. У . Зубрыліна распрацавала мето-
дыку навучання замежнай мове з дапамо-
гай інтэрактыўнай дошкі. Пры фарміраванні 
навыкаў чытання яна шырока выкарыстоўвае 
прыёмы «ўстанаўленне адпаведнікаў», «тэкст 
з пропускамі», «вылучэнне неабходнай 
інфармацыі». Навыкі маўлення развівае з да-
памогай прыёмаў «незакончаны сказ», «суад-
нясенне рэплік у дыялогу». Лексічны матэрыял 

вывучаецца з дапамоган прыемаў «размерка-
ванне па групах», «супастаўленне», «запаўненне 
прабелаў». Навучанню пісьмовай мовы спрыяе 
распрацаванае педагогам заданне «аднаўленне 
дэфармаванага тэксту». Адпрацоўка граматыч-
нага матэрыялу ажыццяўляецца з дапамогай 
прыёмаў «знайдзі памылку», «пазбаўся ад 
лішняга», «стварэнне схем», «лінгвістычныя 
гульні». Настаўніца з 'яўляецца аўтарам 
інтэрактыўнага дапаможніка па англійскай 
мове «Еп§1ізЬ 7». 

Настаўнік гісторыі В. Э . Жук шыро-
ка выкарыстоўвае ў адукацыйным працэсе 
тэхналогію развіцця крытычнага мыслення праз 
чытанне і пісьмо. 3 дапамогай метаду «пясочная 
тэрапія», прыёмаў «кластар», «тонкія і тоўстыя 
пытанні» педагог вучыць сваіх выхаванцаў разу-
мець гістарычныя падзеі, аналізаваць іх, выказ-
ваць свой пункт гледжання. 

Рэзюмэ аўтара 

У дзейнасці паспяховых настаўнікаў рэспублікі назіраецца шмат агульнага: перавод навучаль-
ных задач у асобасна значныя для навучэнцаў; павелічэнне інфармацыйнай ёмістасці кожна-
га ўрока; паглыбленае вывучэнне тэарэтычнага матэрыялу; кіраванне навучальным працэсам у 
форме супрацоўніцтва; заахвочванне творчай актыўнасці навучэнцаў; арганізацыя зносін на ас-
нове захопленасці дзяцей; прымяненне разнастайных метадаў і прыёмаў навучання; спалучэн-
не розных відаў і арганізацыйных форм кантролю. 

Важнай інтэгратыўнай характарыстыкай педагагічных навацый настаўнікаў-лідараў з'яўляецца 
гуманістычная накіраванасць адукацыйнага працэсу, у аснове якога духоўна-маральнае 
станаўленне і развіццё навучэнцаў, фарміраванне ў іх каштоўнасных арыентацый, патрэбнасці 
ў засваенні культурнай спадчыны. 

Л І Т А Р А Т У Р А 
1. Мкртчян, М. А. Перспектнвы развнтня дндактнкн / М. А. Мкртчян / / Ннновацнн в образованнн. - 2011. -

№ 5. - С. 42-50. 
2. Цыркун, II. Н. Лндеры педагогнческой професснн: сценарнн эффектнвной педагогнческой деятельностн: 

учеб.-метод. пособне / й . 14. Цыркун, Л. А. Козннец; под обіц. ред. П. Н. Цыркуна. - Мннск: БГПУ, 2010. -
256 с. 

3. Гербутаў, В. А. Дыферэнцыраванае навучанне фізіцы / В. А. Гербутаў, М. I. Запрудскі / / Народная асве-
та. - 1991. - № 8. - С. 77-8о. 

4. Чечет, В. В. Успешный учнтель - всегда нсследователь / В. В. Чечет / / Адукацыя і выхаванне. - 2014. - № ю. -
С. 70-76. 

5. Адреса педагогнческого экспернмента в обіцеобразовательных школах: нестандартные формы н 
методы обучення н воспнтання / сост. Н. П. Гулевпч. - Мннск: РНУУ, 1992. - 8о с. 

6. Маслов, Ю. В. Обученне нноязычному обшенпю учаіцпхся 5-7 классов школы с углубленным нзученпем 
англнйского языка: дпс. ... канд. пед. наук: 13.00.02 / Ю. В. Маслов. - Мннск, 1996. - 115 с. 

7. Гннчук, В. В. Реалнзацпя деятельностного компонента содержанпя нсторпческого образовання в процессе 
обучення всемпрной псторпн в старшнх классах: дпс. ... канд. пед. наук: 13.00.02 / В. В. Гннчук. - Мннск, 
2004. - 194 с. 

8. Гннчук, В. В. Методнческне аспекты пзученпя соцнального потенцнала псторнп в средней обіцеобразова-
тельной школе / В. В. Гпнчук / / Развптне учебного заведенпя: проблемы, варпанты решенпя: сб. науч. ста-
тей: в 2 ч. / редкол.: Л. Ф. Мнрзаянова [н др.]. - Барановпчн: БГВПК, 2002. - Ч. 2. - С. 106-112. 

Ю 
о 
сч 

'ш 

ва 3 


